
Inatsisartut Suleriaasianni § 36 imm. 1 naapertorlugu Naalakkersuisunut apeqqut imaattoq matumuuna 

saqqummiuppara:

Naalakkersuisunut apeqqut:

1. Kuuit eqaloqarfiit pillugit akuersissuteqartarnermut inatsimmik suliniuteqarneq sumut killippa 

aamma qaqugu tamatuma atuutilernissaa natsorsuutigineqarpa?

2. Naalakkersuisut qanoq pilersaaruteqarpat unioqqutitsilluni imaatigut angalasarneq 

unitsinniarlgu?

(Inatsisartuni ilaasortaq Michael Rosing, Demokraatit)

Tunngavilersuut:

Piffissami matumani takornariat tikeralerfianni paasivarput, takornariartitsisartorpassuit sunngiffimmi 

aalisartitsisartut ajornartorsiutigisartagaat aaqqinneqarsimanngitsoq suli.

Ajornartorsiutit ilaat piffissami takkuttartoq tassaavoq takornariartitsisartut assigiinngitsut ataatsikkut 

kuummut eqaloqarfimmut ataatsimut orniguttarnerat. Tamatuma kinguneranik takornariat 

naatsorsuutigisartik, eqqissillutik asseqanngitsumik nuannersumik misigisaqarnissartik 

misiginngitsoortarpaat tamannalu piffissaq qanittoq eqqarsaatigalugu sunngiffimmi aalisarnermik 

nuannarisallit akornanni tusaamanerlunneqalersussaavoq.

Ajornartorsiut alla, takornariartitsisartut misigisartagaat tassaavoq, akuerineqanngitsunik angallatillit 

akikinaaralutik inangiisarnerat. Takornariartitsisartut akornanni unammilleqatigiinneq akerlerineqanngilaq, 

unammilleqatigiittoqassaarli assigiimmik tunngaveqarluni.  Assigiinngitsumik tunngaveqarluni 

unammilleqatigiinnerup saniatigut angallatit akuerineqanngitsut atorlugit angallassisartut akornanni 

ajunaartoqarsinnaanera qaninneruvoq, angallatit angallassinissamut akuerineqanngitsut pisariaqartunik 

atortoqarneq ajormata. Tamatuma saniatigut angallatit angallassinissamut akuersissummik peqanngitsut, 

angallatip angissusaanut naleqqiullugu amerlavallaanik ilaasoqakulasarput.

Apeqqutit akeqquneqarput piffissarititaasut ullut suliffiusut qulit iluanni. 


